Avgerðir frá Skatta- og avgjaldskærunevndini

tiknar 8. februar 2006 

Avgerð frá 8.2.2006, mál nr. 05-02-22-22

- Mótrokning vegna útlendska skuld

Kært varð um, at Toll- og Skattstovan hevði mótroknað í mvg-útgjaldi og avlopsskatti hjá kærara​num hóast iva um rættleikan í útlendska skattakravinum, ið varð sent til innheintingar, og kærarin seinni fekk gjaldskáa uppá útlendska kravið. Mótrokningarnar, ið vóru framdar, áðrenn gjaldskáin varð fráboðaður til Toll- og Skattstovuna, vóru staðfestar. Seinnu mótrokningarnar hevði Toll- og Skatt​stovan rættað, áðrenn avgerð varð tikin í kærumálinum.

Avgerð

Í kæruni frá september 2005 varð málið lýst soleiðis:

Í skrivi frá 17. mars 2003, heitti norska skattavaldið á kæraran um at rinda restskatt, í alt n. kr. 30.946. Talan er um eitt skattakrav, ið Noreg metir seg hava móti kæraranum fyri inntøkuárið 1996.

Í skrivi, dagfest 10. september 2003, vendi Toll og Skattstova Føroya eftir áheitan frá norsku skatta​myndugleikunum sær til kæraran viðvíkjandi innheinting av skatti eftir norðurlendsku  bistands​avtaluni frá 7. desember 1989.

Við skrivi, dagfest 28. september 2003, vendi kærarin sær til norska skattavaldið og bað um at steðga innkrevjingini, meðan málið varð kannað.

Norska skattavaldið svaraði hesum skrivi 2. januar 2004. Í skrivinum mettu teir, at kærarin var skatt​skyldugur í Noregi, av tí at skipið, kærarin hevði verið við, var skrásett í Noregi. Um sama inntøka var skattað í øðrum landi, varð heitt á kærarin at seta seg í samband við skatta​myndug​leikarnar har.

Í skrivi dagfest 19. mai 2004, verður boðað kæraranum frá, at Toll- og Skatt hevur mótroknað út​lendskan restskatt í mvg-útgjaldinum til kæraran.

Í telduposti dagfestur 24. august 2004 heitir kærarin enn einaferð á norska skattavaldið at steðga innkrevjingini, meðan málið verður kannað.

Tann 31. august 2004 vendir kærarin sær til Rættarhjálp Føroya við málinum. Sama dag sendir Rættarhjálp Føroya Toll- og Skatt skriv, har víst verður á, at Rættarhjálpin metir kravið vera fyrnað, at tí at kravið frá 1996 ikki er gjørt galdandi mótvegis kæraranum fyrr enn í 2003. Heitt verður tí á Toll- og Skatt at steðga innkrevjingini beinanvegin og afturrinda ta upphædd, sum varð mótroknað í mvg-útgjaldinum.

Í skrivi frá norska skattavaldinum, móttikið á Toll- og Skatt 3. september 2004, verður boðað frá, at málið um innkrevjing fyribils er steðgað, av tí at ivamál eru um dupultskattavtaluna. Toll- og Skatt boðar Rættarhjálpini frá hesum í skrivi dagfest 7. september 2004. Eisini verður boðað frá, at Toll- og Skatt hevur mótroknað íalt kr. 8.398 í negativum mvg til norska skattakravið, og at hesin peningur verður afturrindaður, um kravið fellur burtur.

Rættarhjálpin vendir sær síðani til Toll- og Skatt at kanna, hvussu langa tíð málið væntandi fer at taka, nú norsku myndugleikarnir hava biðið um, at innkrevjingin fyribils verður at steðga. Telefoniskt verður boðað frá, at málið væntandi ikki fer at taka so langa tíð. Tann 2. juni 2005 minnir Rættarhjálpin á málið, eins og biðið verður um frágreiðing um, hví føroysku skatta​myndug​leikarnir hava mótroknað, tá norsku skattamyndugleikarnir hava biðið um, at innkrevjingin verður steðgað, og kravánarin tískil hevur givið gjaldskáa. Rykt verður eisini 16. juni 2005.

23. juni 2005 svarar Toll- og Skattstova Føroya, tó uttan at svara spurninginum frá Rættarhjálpini. Toll- og Skatt boðar frá, at tey hava mótroknað kr. 8.398 í negativum mvg, kr. 19.130,98 í ov nógv goldnum B-skatti í 2004 og kr. 696,53 í avlopsskatti fyri 2003. Henda upphædd - íalt kr. 28.225,49 - er avroknað til norsku skattamyndugleikarnar. Mvg’ið er mótroknað í tíðarskeiðnum mai-august 2004, meðan restin av upphæddini er mótroknað ávíkavist 10. september og 15. oktober 2004 – t.e. aftaná, at norsku skattamyndugleikarnir hava givið gjaldskáa. Í sama skrivi upplýsir Toll- og Skatt, at tey í tveimum umførum hava vent sær til kravánaran og biðið um frágreiðing í málinum. Eingin frágreiðing er latin Toll- og Skatt, men telefoniskt hevur kravánarin tó boðað frá, at hildið verður fast við kravið.

Sama dag sendir Rættarhjálpin skriv til Toll- og Skatt, har biðið verður um frágreiðing, hví mót​roknað er, tí málið er fyribils steðgað. Somuleiðis metir Rættarhjálpin, at peningurin er  afturhildin av órøttum, vísandi til at kraváranarin hevur játtað kæraranum gjaldskáa.

Tann 8. august 2005 sendir Toll- og Skatt kæraranum skattauppgerð fyri árið 2004. Eftir hesi skatta​uppgerð var B-skatturin í alt kr. 137.682, og hevur kærarin rindað kr. 102.919 í B-skatti, t.e. eftir skattauppgerðini kr. 34.763 ov lítið. Samlaða upphæddin at heinta inn verður tí kr. 36.153. Eftir kontoavritinum hjá Toll- og Skatt hevur kærarin rindað kr. 102.919 í B-skatti, meðan upp​gerðin frá banka vísir, at kærarin hevur rindað kr. 135.977,89 í B-skatti. Talan er um ein mun uppá kr. 33.058.89. Hesin munur er íkomin, tá Toll- og Skatt hevur mótroknað norska skattakravið í B-skatta inngjaldingum hjá kæraranum. Hóast kærarin hevur goldið kr. 11.250 í B-skatti um mánaðin í 2004, hevur Toll- og Skatt bert góðskrivað honum kr. 102.919.

Saman við skattauppgerðini verða send 3 inngjaldingarkort, áljóðandi kr. 12.051 hvørt. Tað fyrsta er rindað, tó at fyrivarni verður tikið fyri víðari gongdini í málinum.

Tann 18. august 2005 verður mint á málið, eins og hildið verður fast við, at peningurin er afturhildin av órøttum. Biðið verður um svar innan 25. august 2005. Toll- og Skatt hevur ikki svarað hesum skrivi, og er tí avgjørt at kæra málið til Skatta- og avgjaldskærunevndina.

Í fyrsta lagi verður kært um, at Toll- og Skatt hevur avgjørt at mótrokna norska skattakravið í negativa mvg’num, umframt at mótroknað er í ov nógv goldnum B-skatti og avlopsskatti. Mett verð​ur, at Toll- og Skatt átti at steðga við innkrevjingini og mótrokningini, meðan málið varð kannað. Hetta er serliga grundað á, at kravánarin skrivliga hevur boðað frá hesum.

Hóast kravánarin ikki ásetti freist at avgreiða málið, átti Toll- og Skatt tó ikki av sínum eintingum at hava mótroknað og sent peningin til kravánaran.

Í øðrum lagi metir Rættarhjálpin, at tað kann ikki vera kæraranum til skaða, at føroysku skatta​myndug​​leikarnir ikki fáa svar frá kravánaranum, tá biðið verður um frágreiðing og niðurstøðu í málinum. At føroysku skattamyndugleikarnir telefoniskt hava fingið upplýst, at kravið verður fast​hildið, merkir ikki tað sama sum, at kravánarin steðgar gjaldskáanum. Minsta krav hjá Toll- og Skatt til tess at halda áfram við innkrevjingini átti at verið, at ein slík áheitan frá kravánaranum varð dokumenterað, soleiðis at kærarin visti, at tað var kravánarin, ið kravdi peningin inn.

At Toll- og Skatt hevur mótroknað norska skattakravið í ov nógv goldna B-skattinum, hevur eisini havt við sær, at kærarin nú stendur at skylda skatt hjá Toll- og Skatt. Hetta skattakrav er íkomið, tí at Toll- og Skatt ikki bíðaði eftir niðurstøðuni í málinum frá kravánaranum.

Útrokningarnar vísa, at var einki mótroknað í B-skattinum, hevði kærarin bert skyldað kr. 1.704 um​​framt 4% eykagjaldi og ikki kr. 36.153.

At enda verður kært um drúgvu málsviðgerðartíðina. Málið millum kæraran og Toll- og Skatt er byrjað 10. september 2003. Toll- og Skatt hevur nýtt áleið 2 ár at avgreiða málið, og metir Rætt​ar​hjálpin hetta vera alt ov langa tíð.

Toll- og Skattstovan

Í skrivi frá oktober 2005 greiðir Toll- og Skattstovan soleiðis frá um málið:

Stýrið hevur niðanfyristandandi støðu til kæruna.

Sambært skattasáttmála frá 7. desember 1989 millum norðurlendsku londini um hjálp í skatta​mál​um, hava Føroyar bundið seg til at veita norðurlondum hjálp í samband við innheinting av skuld. Toll- og Skattstova Føroya skal sostatt innheinta skattaskuld, um áheitan kemur frá einum øðrum norðurlendskum landi. Spurningurin um sjálvt kravið kunnu tó ikki setast føroysku myndugleik​unum, tí teir eru bert innheintingarmyndugleiki í slíkum málum. Spurningurin um, hvørt kravið er fyrnað ella ikki, er ikki ein spurningur, ið Toll- og Skattstova Føroya kann viðgera. Økið ger vart við hesa støðu yvirfyri kæraranum, men møguliga ikki nóg greitt.

Lógardeildin kann ikki annað enn staðfesta, at mannagongdin í hesum málinum hevur verið alt ov long. Økið burdi havt kunnað kæraran betri um, at eru ivamál um norska kravið, skal tað setast norska myndugleikanum. Økið tekur tó samband við Noreg, men eftir alt ov langa tíð-tann 21. februar 2005, og málið byrjaði longu 30. september 2003, tá ið kærarin mótmælir kravinum.

Mótrokningin, ið er framd, áðrenn gjaldskái varð givin, heldur Stýrið vera framda av røttum. Tað, at motroknað verður, eftir at norski myndugleikin skrivliga hevur givið gjaldskáa til kæraran, er sera óheppið, serliga av tí at lógarheimild ikki er at mótrokna, tá ið kravánarin hevur givið gjaldskáa. Hóast kærarin nú hevur fingið peningin, ið varð mótroknaður í hesum tíðarskeiði, aftur, kemst ikki undan, at slík mannagongd ikki má koma fyri. Økið svarar leysliga uppá, hví mótroknað verður, hóast gjaldskái er givin, og er grundgevingin, at norski myndugleikin ikki hevur slept sjálvum krav​i​num. Slík grundgeving er ikki nøktandi, tí hóast kravið ikki er slept endaliga, er møguligt at geva gjaldskáa, og ikki fyrr enn skáin er av, kann mótroknast aftur, um tað er tað, kravánarin vil.

Samanumtikið er at siga, at mannagongdin í hesum málinum hevur verið sera óheppin. Fyri tað fyrsta av tí at málið hevur vart alt av leingi. Toll- og Skattaøkið átti at havt endað málið fyribils 3. september 2004, tá ið gjaldskáin varð givin, og hvørki mótroknað ella arbeitt víðari við málinum, fyrr enn skrivlig boð frá norska myndugleikanum fyrilógu. Fyri tað næsta, av tí at Økið tilsíðissetur eini boð um gjaldskáa frá kravánaranum.

Stýrið gevur við hesum kæraranum viðhald og viðgongur, at skeivt er farið fram í málinum við​víkj​andi innheinting av norskum skatti hjá kæraranum.

Gongdin í málinum:

Tann 23. juli 2003 móttekur Toll- og Skattaøki krav úr Noregi áljóðandi nok kr. 31.739, - umroknað til dk kr. 28.225,49. Kravið er fyri írestandi skatt 1996 hjá kæraranum.

Tann 10. september 2003 sendir Øki fráboðan um kravið til kæraran, har hann verður biðin um at gjalda upphæddina innan 14 dagar, ella at fáa í lag eina gjaldskipan. Í skrivinum verður víst á, at fyri​spurningur um sjálvt kravið skulu setast kravánaranum, í hesum føri norska myndugleikanum. Upphæddin verður ikki goldin, og ongin gjaldskipan fingin í lag.

Tann 24. september 2003 sendir Økið áminningarskriv um at gjalda. Í skrivinum verður boðað frá, at skuldin skal verða goldin innan 10 dagar. Eisini verður boðað frá, at um skuldin ikki er goldin innan ásettu tíðina, verður eftirhildið í A-inntøku og um neyðugt pantað. Upplýst verður, at um út​gjøld koma frá Toll- og Skattstovu Føroya, verða tey mótroknað til eftirstøðuna. Skrivið er sent sjálvvirkandi.

Tann 30. september 2003 upplýsir kærarin, at hann ikki eigur at gjalda skatt í Noregi. Hann mót​mælir kravinum og biður Toll- og Skattstovu Føroya steðga innheintingini, meðan málið verður kannað.

Innheintingin verður fyribils steðgað í tveir mánaðir. Men tað kemur ongin fráboðan úr Noreg um, at kravið er burturfallið, og tí verður innheintingin sett í verk aftur.

Tann 19. mai 2004 fær kærarin útgoldið negativt meirvirðisgjald, íalt kr. 2.407. Upphæddin verður øll mótroknað til norskan skatt. Mótrokningin er framd eftir vanligum reglum, sum eru ásettar sam​bært dóms-og rættarsiðvenju t.v.s :

Um borgarin eigur pening tilgóðar hjá landskassanum og Toll- og Skattstovan samstundis hevur fall​ið krav ímóti honum, kann kravið heilt ella lutvíst verða goldið við mótrokning 

Í samband við mótrokning fær borgarin skrivlig boð um mótrokningina. Í skrivinum verður gjørt vart við, at møguleiki er fyri at kæra mótrokningina innan 14 dagar.

Tann 28. juni 2004 verður kærarin enn einferð mintur á at gjalda. Skuldin er nú kr. 25.818,49.

Tann 18. august 2004 fær kærarin aftur útgoldið negativt meirvirðisgjald íalt kr. 5.991.

Upphæddin verður øll mótroknað til norskan skatt. Mótrokningin er framd eftir somu reglum, sum nevnt áður.

Tann 31. august 2004 fær Økið skriv frá Rættarhjálp Føroyar, har heitt verður á Økið um at steðga innkrevjingini beinanvgein og útgjalda tað, sum er mótroknað, aftur til kæraran, tí Rættarhjálpin metir kravið vera fyrnað eftir 5 ára regluni.

Tann 3. september 2004 fær Økið boð frá norska skattamyndugleikanum um gjaldskáa til kæraran, tí talan er um dupultskatting.

Tann 3. september fær Toll- og Skattstova Føroya somuleiðis skriv frá Rættarhjálp Føroyar um, at kravið er fyrnað, og at upphæddin, sum er mótroknað, skal gjaldast aftur.

Tann 7. september 2004 svarar Økið uppá skriv frá Rættarhjálpini. Svarað verður, at kravið, sam​bært upplýsingum úr Noregi fellur til gjaldingar 7. apríl 2003, og at tað fyrnar 31. desember 2006. Som​u​leiðis verður upplýst, at norski myndugleikin hevur biðið Toll- og Skattstovu Føroya um at steðga innkrevjingini fyribils, og at peningurin kr. 8.398,00, sum longu er mótroknaður, verður útgoldin aftur til kæraran, um kravið frá norska skattamyndugleikanum fellur burtur.

Tann 13. september 2004 verða kr. 19.130.96 umbókaðar frá ov nógv goldnum B-skatti 2003 til norsk​​an skatt. Ein partur av hesi upphædd kr. 11.250 er goldin tann 3. august 2004, áðrenn fráboðan er komin um gjaldskáa. Hin parturin kr. 7.880,96 er goldin tann 3. september 2004, sama dag, sum fráboðan um gjaldskáa er komin Toll- og Skattstovu Føroya í hendi.

Mánaðarliga gjaldið fyri B-skatt 2004 er kr. 8.727 at gjalda frá 1. januar 2004 og síðani kr. 8.723 restina av árinum. Kærarin heldur áfram at gjalda kr. 11.250 í 2004, og tí verður peningur til avlops, sum verður umbókaður til norskan skatt. Ein partur av hesum avlopi kr. 9.741,64 verður útgoldin til kæraran.

Tann 15. oktober 2004 verða kr. 696,53 mótroknaðar í avlopsskatti 2003 til norskan skatt.

Mótrokningin er framd sambært § 79, stk. 4 í skattalógini. Kærarin fær skrivliga fráboðan um mót​rokn​ingina við upplýsing um kæruvegleiðing.

Kravið er nú liðugt goldið, og upphæddin kr. 28. 225,49 avroknað til Noreg.

Kærarin mótmælir framvegis kravinum, og í telefonsamrøðu við konu hansara krevur hon, at upp​hæddin, sum er mótroknað, skal gjaldast útaftur, tí Toll- og Skattstova Føroya hevur mótroknað, meðan gjaldskái var galdandi. Toll- og Skattstova Føroya upplýsir, at allur peningurin er avrokn​aður til Noreg, og at tað ikki ber til at gjalda nakað út, men at Toll- og Skattstova Føroya skal venda sær til norska skattamyndugleikan við spurninginum.

Tann 21. februar 2005 biður Økið norska skattamyndugleikan kanna málið og at koma við við​merk​ingum. Spurt verður eisini í brævinum, hvussu leingi skáin er galdandi. Tann 28. februar, 5. apríl og 7. apríl 2005 minnir Økið á skrivið frá 21. februar 2005. Onki svar kemur. Síðani verður ringt til teirra, og í telefonsamrøðuni verður upplýst, at norski myndugleikin fastheldur kravinum, men at teir vilja kanna málið nærri.

Tann 3. juni 2005 fær Toll- og Skattstova Føroya bræv frá Rættarhjálp Føroya, har sagt verður frá, at mótroknað er til norska skattin hóast gjaldskáa. Spurt verður um, hví mótroknað er, hóast norski myndugleikin hevur boðað frá, at gjaldskái er givin fyribils. Biðið verður um svar beinanvegin.

Tann 16. juni 2005 kemur bræv frá Rættarhjálpini, har mint verður á fyrra brævið frá 3. juni 2005.

Tann 23. juni 2005 svarar Økið við telefaksi skrivinum frá Rættarhjálpini og greiðir frá støðuni. Greitt verður frá, at mótroknað er í tíðarskeiðnum mai-august 2004 við tilsamans kr. 8.398 í nega​tivum meirvirðisgjaldi. Síðani er aftur mótroknað 10. september 2004 og 15. oktober 2004 í ov nógv goldnum B-skatti 2004 á kr. 19.130,96 og í avlopsskatti 2003 á kr. 696,53. Tilsamans er mót​roknað við kr. 28.225,49 til norska skattamyndugleikan. Greitt verður frá, at økið hevur skrivliga biðið um eina frágreiðing frá norska skattamyndugleikanum um málið, og um tey fasthalda kravið ella ikki. Onki svar er komið, hóast áminning er send. Sama dag biður Økið innheintingina um at seta seg í samband við Noreg við bøn um at senda peningin aftur, sum er mótroknaður.

Tann 24. juni 2005 heitir innheintingin á norska myndugleikan um at senda aftur tann pening, sum er avroknaður í tíðarskeiðnum oktober 2004 til januar 2005 tils dk. kr. 19.827,49.

Tann 24. juni 2005 svarar Rættarhjálpin uppá telefaksið og fastheldur, at Økið ikki hevur svarað uppá, hví mótroknað er, hóast norski myndugleikin hevur boðað frá at steðga málinum fyribils. Somu​leiðis verður fasthildið, at peningurin er afturhildin og mótroknaður av órøttum, tí kærarin hevur fingið gjaldskáa. Tískil verður biðið um, at peningurin verður fluttur kæraranum aftur skjótast gjørligt. Økið svarar ikki hesum brævi frá Rættarhjálpini, av tí at komið var inn í feriutíð.

Tann 11. juli 2005 móttekur Innheintingarøkið svar frá Noreg, har boðað verður frá, at peningurin, sum er innheintaður og sendur til Noregs í tíðarskeiðnum, meðan gjaldskái var givin, skal sendast aftur til Føroyar. Eisini verður sagt frá, at kravið skal sendast til Føroyar aftur av nýggjum til inn​heintingar.

Tann 19. august 2005 fær Økið áminning frá Rættarhjálpini um skrivið frá 24. juni 2005.

Sam​stundis verður fráboðað, at avrit av brævasamskiftinum viðvíkjandi málinum er sent Lands​stýrismanninum í fíggjarmálum.

Tann 26. august 2005 upplýsir Innheintingarøkið, at kr. 19.827,49 eru sendar aftur til Føroyar úr Nor​egi, og at peningurin er fluttur á kontu hjá kæraranum. Upphæddin, sum verður goldin aftur, er avlopsskattur 2003 kr. 696,53 kr. og ov nógv goldin B-skattur 2004 kr. 19.130,96 

Avgerð frá Skatta- og avgjaldskærunevndini:

Tá tað er Toll- og Skattstovan, sum hevur framt mótrokningina, kann mótrokningin kærast til Skatta- og avgjaldskærunevndina sí § 24, stk. 1 í lóg um Toll- og Skattafyrisiting.

Mótrokningarnar eru framdar í hesi raðfylgju:

19.05.04 mótroknað mvg 

-   2.407,00

18.08.04 mótroknað mvg 

-   5.991,00

13.09.04 ov nógv goldin B-skattur 2004 - 19.130,96

15.10.04 avlopsskattur 2003 
-      696,53
   28.225,49

Tær 19.130,96 kr. og tær 696,53 kr. eru seinni afturrindaðar til kæraran.

Kærufreistin: Fráboðan um fyrstu mótrokningina er givin 19. mai 2004, og kæruvegleiðing er

givin. Gingið verður út frá, at tað sama er galdandi við seinnu mótrokningunum. Kært er tó ikki fyrr enn við skrivi dagfest 1. september 2005, og sum varð móttikið á Kærustovninum 5. september 2005. Tá er kærufreistin uppá 4 vikur sambært § 24 í lógini um Toll- og Skattafyrisiting langt síðani farin fyri allar mótrokningarnar. Útgangsstøðið er tí, at kæran eigur at avvísast sum ov seint inn​komin. Men vísandi til serligu umstøðurnar í hesum máli, t.e. at málsviðgerðin av krøvunum, ið er mótroknað fyri, heldur áfram eftir at mótrokningarnar eru framdar, og málið so at siga er undir út​vikling heilt fram til august 2005, tá kærarin fær part av peninginum aftur, avgjørdi Skatta- og avgjaldskærunevndin at geva frávik frá kærufreistini og at realitetsviðgera kæruna.

Stutt sagt er málsviðgerðin í hesum máli sera óheppin. Viðgerðartíðin er ov long, mistøk verða gjørd, og kunningin til kæraran kundi verið betur. Alt hetta hevur Toll- og Skattstovan tikið til eftirtektar í ummæli sínum. Tí ger Skatta- og avgjaldskærunevndin ikki meira við hendan partin av málinum, men tekur hon annars undir við kærara og Toll- og Skattstovuni í hesum.

Viðvíkjandi sjálvari mótrokningini, so er Skatta- og avgjaldskærunevndin samd við Toll- og Skatt​stovuna í, at kærarin skal hava tann pening aftur, sum er mótroknaður av órøttum, t.v.s. tann pen​ingur, sum er mótroknaður, eftir at Toll- og Skattstovan hevur fingið fráboðan um, at kærarin hevur fingið gjaldskáa. Hetta hevur við sær, at peningurin, sum er mótroknaður aftaná 3. september – sum er dagurin Toll- og Skattstovan fær nevndu kunning – skal afturrindast til kæraran. Hetta eru tær 19.130,96 kr. og tær 696,53 kr., og Toll- og Skattstovan hevur eisini aftrurrindað kæraranum hend​an pening. Tann peningnurin, sum er mótroknaður áðrenn 3. september 2004, er eftir nevndarinnar metan mótroknaður av røttum, tí kravið uppá útlendskan skatt var tá mótrokningarbart og eingin gjaldskái var givin. Toll- og Skattstovan hevur tí ikki skyldu at afturrinda hendan part av mót​rokn​ingini til kæraran.

Viðvíkjandi pástandinum um, at goldin fyribilsskattur fyri 2004 er umbókaður til skattaskuld ístaðin fyri at verða bókaður á B-skattin, og tí hevur havt eykakostna við sær fyri kæraran, so sær tað út til, at hetta ikki er heilt rætt. Tí sambært skjølunum frá Toll- og Skattstovuni er bara tann parturin, sum er goldin ov nógv í fyribilsskatti 2004, umbókaður til skattaskuld. Tá so er, verður mett, at einki er at finnast at viðvíkjandi umbókingini. Hetta eisini tí peningurin seinni er afturgoldin.

Avgjørt varð sostatt at staðfesta mótrokningina við teim broytingum, sum Toll- og Skatt​stov​an hevur fráboðað í ummælinum, og sum eru gjørdar, eftir at málið varð kært.

